
Uunga siunnersuut: Sanaartornermi neqerooruteqartitsisarneq pillugu Inatsisartut 
inatsisaata allannguuteqartinneqarnera pillugu Inatsisartut inatsisaat nr. xx, xx. xx 

2011-meersoq
(Aalajangersakkamut tapiliussaq, sanaartornermi neqerooruteqartitsisarnermi 

pitsaassuseq tunngavigalugu unammilleqatigiinnermut maleruagassanik 
Naalakkersuisut aalajangersaanissaannut piginnaatitsiviusoq)

(Ineqarnermut, Attaveqarnermut Angallannermullu Naalakkersuisoq)

pillugu

Sanaartornermut Avatangiisinullu ataatsimiititaliap isumaliutissiissutaa.

Siunnersuutip aappassaaneerneqarnerani saqqummiunneqartoq.

Ataatsimiititaliap suliarinninnerani ilaasortat uku kingullermik peqataapput:

Inatsisartunut ilaasortaq Naaja Nathanielsen, Inuit Ataqatigiit, Siulittaasoq
Inatsisartunut ilaasortaq Storm Ludvigsen, Inuit Ataqatigiit
Inatsisartunut ilaasortaq Niels Thomsen, Demokraterne
Inatsisartunut ilaasortaq Knud Fleischer, Kattusseqatigiit Partiiat
Inatsisartunut ilaasortaq Malik Berthelsen, Siumut
Inatsisartunut ilaasortaq Anders Olsen, Siumut
Inatsisartunut ilaasortaq Jens Immanuelsen, Siumut

Ulloq 27. september 2011 UKA 2011-mi siullermeerneqarnerata kingorna Ataatsimiititaliap 
siunnersuut  misissorpaa,  matumuunakkullu  Inatsisartunut  naliligassanngorlugu 
aalajangiinissaamut tunngavissatut isumaliutersuutini saqqummiullugu.

Siunnersuutip imaa aamma siunertaa
Siunnersuutip  siunertaraa  Sanaartornermi  neqerooruteqartitsisarneq  pillugu  Inatsisartut 
inatsisaanni (neqeroortitsisarnermik inatsit) § 1, imm. 2-mi allassimasutut neqerooruteqartut 
tunniussinermut piumasaqaatip atorneqarnerani  neqeroortitsisarnermik inatsimmi § 15, imm. 
1  nr.  2  naapertorlugu  aningaasaqarnikkut  iluanaarnarnerpaatillugu  suut  isigianiassaneraat 
pillugu  Namminersorlutik  Oqartussat  nalunaarutaanni  maleruagassanik 
aalajangersaasinnaanermut  Naalakkersuisut  piginnaatinneqarnissaat.  Taamaalilluni 
taamaallaat  pitsaassutsimik unammisitsinermi  neqeroorutit  maleruagassiorannik siunnersuut 
kinguneqarpoq,  tassani  tunniussinermut  piumasaqaat  tassaavoq  neqeroorut 

aningaasaqarnikkut  iluanaarnarnerpaaq.  Nassuiaatit  malillugit  allannguutissatut 
siunnersuuteqarnikkut  siunnersuutip  siunertaraa  akit  pillugit  unammilleqatigiinnerinnarmut 
tunngasut  aallunneqannginnerini  sanaartukkami  naammassisaqarsinnaassutsip 
annertusineqarnissaa.

Inatsisartuni siunnersuutip siullermeerneqarnera
Siunnersuut  siullermeerinninnermi  Inatsisartuni  sammineqarmat  isummersorneq  partiillu 
oqaaseqaataat  tunngavigalugit  ataatsimut  isigalugu  siamasissumik  tapersersorneqartoq 
malugineqarsinnaavoq.  Partiit  tamarmik  isumaqarput  ajunngitsuusoq  saniatigut 
sanaartugassalerisunik  toqqaanikkut  sanaartornermi  piginnaassutsikkut  annertunerusumik 
ineriartortitsinermik  siunnersuut  kinguneqarsinnaammat,  kiisalu  ilaatigut  ilinniartunik 
sulisoqalernikkut suliami sulisoqarnermik ilinniartitsineq siuarsarneqassammat.

Ataatsimiititaliap siunnersuummik suliarinninnera
Ataatsimiititaliap  siunnersuummik  suliaqarnermini  atugassatut  Ineqarnermut, 
Attaveqarnermut  Angallannermullu  Naalakkersuisoq  apeqqutit  arlallit  pillugit 
akissuteqarnissaa qinnuigisimavaa. Ataatsimiititaliap ilaatigut paaserusullugu kissaatiginikuaa 
tunniussinissamut  piumasaqaat  “aningaasaqarnikkut  iluanaarnarnerpaamik  
neqerooruteqarneq” atoraanni Namminersorlutik  Oqartussat nalunaarutaanni  maleruagassat 
suut  aalajangersarneqassanersut,  kiisalu  pitsaassutsimik  unammisitsinermi 
neqerooruteqarnermut  piumasaqaatit aalajangersarnissaannut  maleruagassat  suut 
eqqarsaataanersut. Ataatsimiititaliap apeqqutai aamma Naalakkersuisunut ilaasortap akissutaa 
isumaliutissiissummut  uunga  ilanngussaq  1-tut  ilanngunneqarput.  Apeqqutit  akissutillu 
siunnersuummut nassuiaatinik paasinneriaatsinullu tunngasunik imaqarpoq. Ataatsimiititaliaq 
isumaqarpoq  akissummi  piginnaatitsinermut  aalajangersakkap  annertussusaanik 
sukumiisumik  itisiliisumillu  allaaserinnittoqartoq,  Ataatsimiititaliallu  ataatsimut  isigalugu 
Naalakkersuisunit akissut tusaatissatut tiguaa.

Taamaattorli  Naalakkersuisut  akissutaanni  immikkoortoq  siullermut  oqaaseqaateqarnissaq 
Ataatsimiititaliap pisariaqartissimavaa, ima allassimasoqarmat:

“Inatsisissatut siunnersuut sukumiisumik suliarineqareermat, ilanngullugu inatsisilerinikkut  
Inatsiseqarnermut inatsisillu pillugit immikkoortortaqarfimmi kiisalu Inatsisartut  
Allattoqarfianni arlaleriarluni misissorneqareerluni, Inatsisissatut siunnersuummut  
nassuiaatit naammassimanngitsut Naalakkersuisut paasiuminaatsippaat. Inatsisartuni  
siullermeerinninnermi oqaaseqartut saqqummiussaat innersuussutigalugit aamma 
inatsisissatut siunnersuut tamakkiisumik taperserneqarpoq.”

Ataatsimiititaliaq  isumaqarpoq  Naalakkersuisut  akissutaanni  taamatut  oqaaseqaatit 
naammaginanngeqisut,  Ataatsimiititaliammi  suliassaraa  Inatsisartut  aalajangiinissamut 
tunngavissaasa  piukkunnarnissaannik  isumannaarinninnissaq.  Taamaattumik 
Ataatsimiititaliaq  siunnersuummik  suliarinninnermi  siunnersuutip  naalakkersuinikkut 

siunertai  pillugit  Naalakkersuisunut  sukkulluunniit  apeqquteqarsinnaavoq.  Tamatumunnga 
atatillugu  aamma  erseqqissarneqassaaq  siullermeerinninnermi  oqaaseqaatinut 
saqqummiunneqartunut  Inatsisartut  ataatsimiititaliaat  pituttugaanngimmat.  Taamaalilluni 
Ataatsimiititaliaq  ataatsimiititaliami  suliarinninnermi  inatsisissatut  imaluunniit 
aalajangiiffigisassatut  siunnersuummik  itigartitsinissamut  inassuteqarnissaminik 
aalajangersinnaavoq, naak siunnersuut taanna Inatsisartuni suliarineqarnermini siamasissumik 
tapersersorneqaraluartoq.

Apeqqummut  2-mut  akissummi  Ataatsimiititaliap  oqaatigissavaa  Sanaartortitsisunut 
ilitsersuut  Ataatsimiititaliamit  arajutsisimaneqanngitsoq,  kisiannili  isumaqarluni  pineqartoq 
pillugu  immikkut  ilitsersuummik  suliaqartoqassasoq,  ajornanngippat  Namminersorlutik 
Oqartussat  nalunaarutaannut  ilanngussatut;  tamannami  aamma  Naalakkersuisumit 
isumaliutigineqarpoq, takuuk apeqqummut 2-mut akissut. Qanoq maleruagassat eqqortumik 
atorneqassanersut pillugit iluaqutaasumik ilitsersuummi assersuutit ilanngunneqarsinnaapput, 
taamaaliornikkut  maleruagassat  nalornisaallisarneqassapput  atuisumullu 
piuminarnerusunngortillugit. 

Aningaasaqarnikkut allaffissornikkullu kingunerisassai  
Ataatsimiititaliap  maluginiarpaa  siunnersuut  ilaatigut  Namminersorlutik  Oqartussanut 
kommuninullu  aningaasaqarnikkut  allaffissornikkullu  sunniuteqarnissaa 
naatsorsuutigineqarsinnaasoq,  taakku  pisortatut  tamanut  sullissisutut  neqeroortitsisartutut 
sanaartornermi  sulianut  maleruagassat  allannguutaannik  sunnerneqassammata. 
Inuiaqatigiinnut  innuttaasunullu  siunnersuut  siullermik  kaaviaartitsinerunermik 
inuussutissarsiornermilu  suliffissaqartitsinermik  annertunerusumik  sunniuteqassaaq, 
taamaalillunilu  akileraartarnermut  annertunerusumik  tunngavissiissalluni.  Aappaatigut 
siunnersuut  sanaartornermik  suliassat  ingerlanneqarnerisa  akisunerulernerannik 
sunniuteqarsinnaavoq,  taamaalillunilu  ininik  sanaartornerup  akitsorneranik  pissuteqartumik 
innuttaasoq  inip  attartorneranut  akiliinerusalissalluni.  Ataatsimiititaliap  taamaalilluni 
inerniliussinnaavaa  siunnersuut  inuiaqatigiinnut  annerusumik  ajunngitsumik 
sunniuteqarumaartoq,  kisiannili  innutaasunut  ataasiakkaanut  iluaatsumik 
sunniuteqarsinnaalluni.

Ataatsimiititaliap inassutai
Ataatsimiititaliaq  isumaqatigiittoq inatsisissatut  siunnersuut  akuerineqassasoq 
inassuteqarpoq.

Taamatut oqaaseqarluni isumaliutissiissummilu allassimasutut paasinnilluni Ataatsimiititaliap 
siunnersuut aappassaaniigassanngortippaa. 

Naaja Nathanielsen,
Siulittaasoq

Malik Berthelsen Storm Ludvigsen

Anders Olsen Niels Thomsen

Ilanngussaq 1


Ineqarnermut, Attaveqarnermut Angallannermullu Naalakkersuisoq
Medlem af Naalakkersuisut for Boliger, Infrastruktur og Trafik


Naalakkersuisut Siulittaasuata tullia


Viceformand af Naalakkersuisut


Inatsisartut
Sanaartornermut Avatangiisinullu Ataatsimiititaliaq


 


Sanaartornermi neqerooruteqartitsisarneq pillugu Inatsisartut inatsisaata 
allannguuteqartinneqarnera pillugu siunnersuummut Ineqarnermut, 
Attaveqarnermut Angallannermullu Naalakkersuisumut apeqqutit


Naalakkersuisut sinnerlugit apeqqutigineqartunut qujavunga.


Apeqqut 1:
Inatsimmi § 15, imm. 1 nr. 2 naapertorlugu tunniussinissamut piumasaqaatinik atuinermi 
”aningaasaqarnikkut  iluanaarnarnerpaamik  neqerooruteqarneq” tunniussinissamut 
piumasaqaatigineqartillugu  §  1,  imm.  2-mi  neqeroortut  suut  isiginiassaneraat  pillugu 
Sanaartornermi  neqerooruteqartitsisarneq  pillugu  Inatsisartut  inatsisaata 
allannguuteqartinneqarnera  pillugu  siunnersuummi  §  1-imi  Naalakkersuisut 
siammaseqisumik  maleruagassiornissamut  piginnaatinneqarput.  Aalajangersakkamut 
nassuiaatini  nalinginnaasuni  allassimavoq  ”Piginnaatitsissut  aningaasaqarnikkut  
iluanaarnarnerpaanik  neqerooruteqarnermi  tunniussinissamut  piumasaqaatinik  
atuinissarpiamut  maleruagassiornissamut,  tamatumalu  saniatigut  pitsaassuseq  
tunngavigalugu  unammilleqatigiiffiusumik  neqerooruteqartitsinissamut  piumasaqaatinik  
maleruagassiornissamut  atuuppoq”. Aalajangersakkat  nassuiaatitaani  ilaatigut 
allassimavoq  ”Tassalu  inuiaqatigiinni  aningaasaqarneq  eqqarsaatigalugu  
piumasaqaatinut  immikkoortunik  annertusisanik  atuisinnaanermut  
maleruagassiorsinnaaneq  aalajangersakkami  siunertarineqarpoq,  tassunga  
suliassaqarfiit suut (kiassaanermik pitsanngorsaaneq, avatangiisinik pitsanngorsaaneq,  
piginnaanngorsaaneq,  ilinniartitaaneq,  isumaginninnermut  suliassaqarfik  il.il.)  
pingaartinneqartariaqassanersut.”


Taamaattorli  Sanaartornermut  Avatangiisinullu  Ataatsimiititaliaq  isumaqarpoq, 
piginnaatitsissutip  siammasissusia  nassuiaatini  naammattumik 
allaaserineqarsimanngitsoq.  Taamaattumik  ”aningaasaqarnikkut  iluanaarnarnerpaamik  
neqerooruteqarneq”  tunniussinissamut  piumasaqaatigineqartillugu  tigussaasumik 
maleruagassiornissamut suut aalajangerniarneqarnersut pillugit, aamma pitsaassutsimik 
unammillertitsinermik  neqerooruteqarnermi  piumasaqaatinut  atatillugu  maleruagassat 
suut  aalajangerneqassanersut  pillugit  Naalakkersuisut  sunik  eqqarsaateqarnersut 
Ataatsimiititaliaq naatsumik nassuiaateqaqqusivoq.


Akissut:
Inatsisissatut  siunnersuut  sukumiisumik  suliarineqareermat,  ilanngullugu 
inatsisilerinikkut  Inatsiseqarnermut  inatsisillu  pillugit  immikkoortortaqarfimmi  kiisalu 
Inatsisartut  Allattoqarfianni  arlaleriarluni  misissorneqareerluni,  Inatsisissatut 

siunnersuummut  nassuiaatit  naammassimanngitsut  Naalakkersuisut 
paasiuminaatsippaat. Inatsisartuni siullermeerinninnermi oqaaseqartut saqqummiussaat 
innersuussutigalugit aamma inatsisissatut siunnersuut tamakkiisumik taperserneqarpoq.


Atuinissamut maleruagassat  eqqarsaatigalugit  tassani  nassuiaatip,  inatsisissatut 
siunnersuut  naapertorlugu  piginnaatitsissuteqarneq  tunngavigalugu 
aalajangersarneqartup  atorneqarnissaata  killilerneqarnissaanut  pisariaqartitsineq 
eqqarsaatigineqarpoq.  Tassalu  tassani  neqerooruteqartut  qanoq  ilinerani 
nalunaarummik  pinngitsooratik  atuisarnissaannut,  aammalu  neqerooruteqartut  qanoq 
ilinerani  nalunaarummik  atunngitsoortinneqartarnissaannut  maleruagassat  pineqarput. 
Assersuutigalugu  sanaartugassanut  minnernut  neqerooruteqartitsinermi  nalunaarutip 
atunngitsoortinneqartarnissaa,  taamaalillunilu  neqerooruteqartitsinerup 
aqunneqarnissaata  naleqqutinngitsumik  oqimaappallaalersinneqannginnissaa 
naapertuussinnaavoq.


Pissutsini  atuinissamut  kalluaasussani  allani  assersuutigalugu  suliniutini 
aalajangersimasuni inuiaqatigiit aningaasaqarnerannut sunniutissat annikippallaartillugit 
siumoortumik  aalajangiisoqarsinnaanera  pineqarpoq.  Tamatumunnga  atatillugu 
inatsisissatut  siunnersuummi  §  1,  nr.  2-mut  nassuiaatit  innersuussutigineqarput, 
tassanilu ilaatigut allassimavoq:


…
”Aalajangersagaq  naapertorlugu  maleruagassiarineqartuni 
neqerooruteqartitsisup inuiaqatigiit aningaasaqarnerat tunngavigalugu suliniutit, 
sanaartugassamut  naleqquttumik  tunngavilersuinissamut  amigaateqarfiusut 
naliliiffigissagai  piumasarineqarsinnaavoq.  Naliliinermi  suliniut 
aalajangersimasoq  inuiaqatigiit  aningaasaqarnerat  eqqarsaatigalugu  imminut 
akilersinnaanngitsoq paasineqarpat, tamanna suliniutip taamaatittariaqarneranik 
kinguneqarsinnaavoq..”


…


Piumasaqaatit  pillugit  maleruagassat  eqqarsaatigalugit  tassani  pingaartumik 
piumasaqaatit,  neqerooruteqartitsisut  ataasiakkaat  pisumi  aalajangersimasumi 
nalunaarummi inuiaqatigiit  aningaasaqarneranni  eqqarsaatigisassanik  ilaatitsinissamut 
piumasaqaatinik  naammassinninnermut  isigineqarsinnaallutik  minnerpaamik 
naammassisassai  eqqarsaatigineqarput.  Tunngaviatigut  neqerooruteqartitsisup 
neqerooruteqartitsinermini  tunngavissamik  (kissaammik),  ataasiinnarmik 
marlunnilluunniit   saqqummiussinermigut  inuiaqatigiit  aningaasaqarnerat 
eqqarsaatigalugu  piumasaqaatinik  tamakkiisunik  naammassinnissinnaanissaa  tassani 
eqqarsaatigineqarpoq.


Inatsisissatut  siunnersuummut  nassuiaatit  nalinginnaasut  naapertorlugit  pingaartumik 
ilinniartitaaneq piginnaasanillu ineriartortitsineq siunnerfigineqassapput:
…


”Sanaartornermi  neqerooruteqartarnermi  oqaatsip  inuiaqatigiit 
aningaasaqarnerannik  eqqarsaateqarnerup  iluaniissinnaasut 
annertussusissarpiaat  tupinnanngitsumik  ersarissumik 
nassuiarneqarsinnaanngilaq.  Neqeroorutit  sanaartornermut  suliassaqarfimmi 
piginnaasaqarnernik  ineriartortitsinermik  ilaqarsinnaasut  (soorlu 

sanaartugassalerisunik  suliaqartinneqartussanik  toqqaanikkut),  imaluunniit 
neqeroorutit  suliassaqarfiup  iluani  sulisussat  iliniartitaanerannik 
siuarsaaffiusussat  (assersuutigalugu  ilinniartunik  atorfinitsitsinikkut) 
aalajangersimasumik assersuutigineqarsinnaapput.”


…


Tamatuma saniatigut tunngaviusumik piumasaqaatinut maleruagassani tunngavissanik, 
inatsisissatut siunnersuummi § 1, nr. 2-mut nassuiaatini taaneqartut saniatigut allanik 
ilanngussinissaq siunertarineqanngilaq:  kiassarnermik pitsanngorsaaneq, avatangiisinik 
pitsanngorsaaneq,  piginnaanngorsaaneq,  ilinniartitaaneq,  isumaginninnermut 
suliassaqarfik  il.il.  Allattukkani  suut  tamarmik  taaneqanngikkaluarput,  aammalu 
neqerooruteqartitsisut  tunngavissanut  immikkoortunik  allanik  toqqaanissamut 
periarfissaqarnerata killilerneqarnissaa siunertarineqanngilaq.


Aammattaaq  inatsisissatut  siunnersuummi  §  1,  nr.  2-mut  nassuiaatit 
innersuussutigineqarput, tassanilu ilaatigut allassimavoq:
…


”Piumasaqaatini  immikkoortut  allat  tassaasinnaapput,  neqerooruteqartut 
inuiaqatigiinnut  inooqatigiinnermullu  akisussaaffeqarnissaannut  piumasaqaatit 
nassuiarneqarsimasut,  tak.  Corporate  Social  Responsibility-mi  (CSR) 
tunngaviusut.  Sanaartugassalerisut  suliffeqarfianni  ilinniartunut 
inissaqartitsisoqarsinnaavoq,  aammalu  inuusuttunut  atugarliortunut  suliffimmi 
misiliititsisoqartarsinnaalluni, sullivimmi avatangiisit isumannaallisaanerlu pillugit 
tulleriiaartumik  sulisoqarsinnaavoq,  piginnaanngorsaasoqarsinnaavoq 
ilinniartitseqqittoqarsinnaallunilu il.il.”


…


Inatsisissatut  siunnersuummi  §  1,  nr.  2-mi  piginnaatitsissutip  atuuffissaa 
eqqarsaatigalugu  maleruagassanik  aalajangersaaneq  neqerooruteqartarnermut 
inatsimmi  aalajangersakkani  sinaakkusiussat  iluanni  pisariaqarpoq,  kiisalu 
neqerooruteqartarnermut  inatsimmi  assigiimmik  kinaassusersiunngitsumillu 
pineqarnissamut  tunngavissat  nalinginnaasut  isiginiarneqartariaqarlutik.  Tassalu 
neqerooruteqartarnermut  inatsimmi  inatsisissatut  siunnersuut  naapertorlugu  suut 
maleruagassiorneqarsinnaanersut  pissusissamisoortumik  pingaarutilimmillu 
killilerneqarput.


Tamatumunnga  atatillugu  inatsisissatut  siunnersuummi  §  1,  nr.  2-mut  nassuiaatit 
innersuussutigineqarput, tassanilu ilaatigut allassimavoq:
…


”Tassalu  inuiaqatigiinni  aningaasaqarneq  eqqarsaatigalugu  piumasaqaatinut 
immikkoortunik  annertusisanik  atuisinnaanermut  maleruagassiorsinnaaneq 
aalajangersakkami  siunertarineqarpoq,  tassunga  suliassaqarfiit  suut 
(kiassarnermik  pitsanngorsaaneq,  avatangiisinik  pitsanngorsaaneq, 
piginnaanngorsaaneq,  ilinniartitaaneq,  isumaginninnermut  suliassaqarfik  il.il.) 
pingaartinneqartariaqassanersut,  aammalu  inatsimmi  naligiitsitsinissamut 
tunngaviusut  nalinginnaasut  eqqarsaatigalugit  qanoq  atorneqassanersut 
ilaatinneqarlutik  (neqerooruteqartitsisup  neqerooruteqartitsinermini 
suliakkiinerminilu  neqerooruteqartunik  toqqaanissap  kinaassusersiunngitsumik 

immikkoortitsiviunngitsumillu,  aammalu  neqerooruteqartut  akornanni 
assigiinngititsiviunngitsumik pinissaa isumagissavaa).”


…


Ataatsimut  isigalugu  inatsisissatut  siunnersuut,  neqeroortitsisup  neqerooruteqartullu 
akornanni akisussaaffimmut erseqqissumut neqerooruteqartitsisarneq pillugu inatsimmi 
nassuiarneqartumut  tunngatillugu  aammalu  isumaqatigiissummut  allagartani  il.il. 
neqeroortitsinermi  ilaasartuni  (neqeroortitsinermut  allakkiaq,  ”Piumasaqaatit  immikkut 
ittut”  (SB),  ”Kalaallit  Nunaanni  illuliortiternermik  sanaartornermillu  suliaqarnermut 
pilersuinermullu  piumasaqaatit  ataatsimoorussat”  (AP95),  ”Suliaqarnermut  nassuiaat 
immikkut  ittoq”  (SA)  aamma  suliassamut  najoqqutassat)  allannguuteqanngilaq. 
Aammattaaq  inatsisissatut  siunnersuummi  neqeroortitsisut  ataasiakkaat  suliassamut 
aalajangersimasumut  aaqqiissutissatut  kissaataannik  oqaasertalersuinissamut 
periarsissaasa  killilersorneqarnissaat  siunertaanngilaq,  taamatullu  paasissallugu 
pingaaruteqarpoq  maleruagassani  inatsisissatut  siunnersuut  malillugu 
aalajangersarneqartuni unammilleqatigiinneq killilersorneqassanngimmat.


Apeqqut 2:
Nassuiaatini  taaneqarpoq,  ”Neqerooruteqartarnermut  inatsisip  atuunnerani  piffissami 
siullermi  misilittakkat  takutippaat,  ”aningaasaqarnikkut  iluanaarnarnerpaamik  
neqerooruteqarneq” tunngavigalugu  suliakkiinissamut  piumasaqaatit  eqqortumik 
atorneqarnissaannut  assersuutinut  pitsaasunut  innersuussinissaq  malunnartumik 
pisariaqartinneqartoq.”  Naalakkersuisut  tassunga  atatillugu  ilitsersuusiornissartik 
isumaliutiginikuuaat,  taamaalilluni  ”anngaasaqarnikkut  iluanaarnarnerpaamik  
neqerooruteqarneq” tunniussinissamut  piumasaqaatigineqartoq  qanoq 
atorneqassanersoq tigussaasumik assersuusiorneqarsinnaalluni? 


Akissut:
Aap,  ilitsersuummik  taamaattumik  suliaqarnissaq  isumaliutigineqareerpoq  –  sulilu 
isumaliutigineqarluni.  Taamaattumik  nalunaarusiamut  tassunga  ilatigitillugu 
inatsisissatut  siunnersuut  naapertorlugu  piginnaatitsissuteqarneq  tunngavigalugu 
maleruagassanik atuinissamut ilitsersuusiortoqarnissaa ilimanarluinnarpoq. Ilitsersuutip 
assersuutigalugu  nalunaarummut  ilaliussatut  ilusilerneqarnissaa 
eqqarsaatigineqarsinnaavoq.


Neqerooruteqartarnermut  inatsisip  atorneqarnerani  maannamut  misilittagaasut 
tunngavigalugit  neqerooruteqartitsisartut  suliassamik  tunniussinissamut 
”appasinnerpaamik  akeqartitsineq” annertuumik  atorpaat,  taanna 
neqerooruteqartitsisartunut  aqussallugu  ajornannginnerummat.  Taamaalilluni 
neqerooruteqartarnermut  inatsimmi  neqerooruteqartut  kissaatigineqartup  –  soorlu 
inuiaqatigiit  aningaasaqarneranni  eqqarsaatigineqartussat  –  tungaanut 
sunnerneqarsinnaanerinut periarfissat atorneqanngillat.


Tamatumunnga  atatillugu  inatsisissatut  siunnersuummut  nassuiaatit  nalinginnaasut 
innersuussutigineqarput, tassanilu ilaatigut allassimavoq:
…


”Neqerooruteqartarnermut  inatsimmi  pitsaassuseq  tunngavigalugu 
unammilleqatigiinnermut maleruagassani anguniagaasoq tassaavoq, akit pillugit 

unammilleqatigiinnerinnarmut  tunngasut  aallunneqannginnerini  sanaartukkami 
naammassisaqarsinnaassutsip annertusineqarnissaa.”


…


Tamatuma  saniatigut  Sanaartortitsisunut  ilitsersuut  2005-imi  martsimi  taamanikkut 
Ineqarnermut  Attaveqarnermullu  Pisortaqarfimmit  saqqummersinneqartoq 
innersuussutigineqarsinnaavoq (elektroniskinngorlugu  nanoq.gl-imi  kalaallisut 
danskisullu  pissarsiarineqarsinnaavoq).  Sanaartortitsisunut  ilitsersuummi 
sanaartugassaq  aallarniutaasumik  suliarineqalerneraniit  sanaartukkap 
naammasssereersup  tunniunneqarneranut  naliliiffigineqarneranullu  allaaserineqarpoq, 
aammalu  ilaallutik  entreprenørinut  suliakkiissutissat  neqeroortitsivigineqartarnerannut 
aammalu  neqeroorutit  nalilersorneqartarnerannut  suliakkiisarnermullu  tunngassutillit. 
Sanaartortitsisunut  ilitsersuummi  nutartikkami,  maannakkut  suliarineqaleruttortumi 
sanaartornermi neqerooruteqartitsisarneq pillugu Inatsisartut inatsisaata 1. januar 2010-
imi atuutilersimanera sillimaffigineqarpoq.


Apeqqut 3:
Nassuiaatit  aallaqqaataani  allassimavoq,  ”Pisortani  neqerooruteqartitsisartut  
sanaartugassanik  neqerooruteqartitsisarneq,  tamatumalu  kingorna  suliassanik  
tunniussisarneq  eqqarsaatigalugu  inuiaqatigiit  aningaasaqarnerannik  ataatsimut  
isiginninniartarnerisa  pinngitsoorani  pisalernissaa  politikerit  tungaanniit  
kissaatigineqarpoq”.  Taamatut oqaasertaliineq ima paasineqassava, neqeroortitsinerni 
tamani  akit  pillugit  aamma  pitsaassutsimik  unammillertitsinermi  neqeroorutit 
pissarsiarineqarneranni aningaasaqarnikkut eqqarsaatigisassat saniatigut inuiaqatigiinni 
aningaasaqarnikkut  eqqarsaatigisassat  ataatsimut  isigalugu  aamma 
isiginiarneqartassasut Naalakkersuisut isumaqartut?


Akissut:
Apeqqummut akissut  naaggaavoq, aammattaaq tak. inatsisissatut siunnersuummi § 1, 
nr. 2:
…


”Neqerooruteqartitsisartut,  §  1,  imm.  2-mi  taaneqartut, 
neqerooruteqartitsinerminni   aningaasaqarnikkut  iluanaarnarnerpaanik 
neqerooruteqarnissamut  piumasaqaatinik  atuinissamut  isiginiagassaannik 
Naalakkersuisut maleruagassiorsinnaapput, tak. § 15, imm. 1, nr. 2.”


…


Aammattaaq inatsisissatut siunnersuummut nassuiaatini nalinginnaasuni immikkoortoq 
2. Siunertat tunngavissallu innersuussutigineqarput, tassani ilaatigut allassimalluni: 
…


”Naalakkersuisut  nalunaarusiornikkut,  neqerooruteqartitsisartut, 
neqerooruteqartarnermut  inatsimmi  §  1,  imm.  2-mi  taaneqartut  pitsaassuseq 
tunngavigalugu  unammilleqatigiissitsiviusumik  neqerooruteqartitsinerminni 
isiginiagassaannik  maleruagassiorsinnaanerinut  sinaakkusiussassat 
pisariaqartinneqartut  pilersinneqarnissaat,  allannguutissatut 
siunnersuuteqarnermi siunertarineqarpoq.”


…

Tassalu  inatsisissatut  siunnersuummi  aammalu  inatsisissatut  siunnersuummut 
nassuiaatini  toqqaannartumik  allassimavoq,  inuiaqatigiit  aningaasaqarneranni 
eqqarsaatigisassanik  ilanngussinissamut  maleruagassiorsinnaaneq  taamaallaat 
pitsaassutsimik unammillertitsilluni neqerooruteqartitsinermut atuutissasoq.


Inatsisissatut  siunnersuummut  nassuiaatini  nalinginnaasuni  aallaqqaasiussaq 
issuarneqartoq  pingaartumik  tunniussinissamut  piumasaqaammut 
nalinginnaanerpaamut:  ”appasinnerpaamik  akeqartitsineq”  taarsiullugu  ”neqeroorutip 
aningaasaqarnikkut  iluanaarnarnerpaap”  tunniussinissamut  piumasaqaatitut 
atorneqarnerata  annertusinissaata  kissaatigineqarneranik  ersertitsivoq.  Allatut 
oqaatigalugu  pisortat  neqerooruteqartitsisartut  neqerooruteqartarnermut  inatsimmi 
neqerooruteqartut  kissaatigineqartup  tungaanut  sunniuteqarfigineqarsinnaanerinik  – 
suliassap  naammassinerani  pitsaassuseq  aammalu  suliassap  aalajangersimasup 
suliarineqarnissaa  eqqarsaatigalugu  –  atorluaasarnissamut  pisussaaffilerneqarput, 
tassalu suliassap pitsaassutsimik unammillerfiusumik neqerooruteqartitsivigineratigut.


Assersuutit  makku  politikkikkut  kissaatigineqartunut  tunngaviusunik 
takussutissiornermut atorneqarsinnaassapput:


Ilulissani  erngup nukinganik  innaallagissiorfiup suliariummannittussarsiuunneqarnerani 
suliassaq  neqerooruteqartumut  aningaasaqarnikkut  iluanaarnarnerpaamik 
taaneqarsinnaagaluarluni,  kisiannili  tunniussinissamut  piumasaqaatit 
oqimaalutarneqarneranni  inuiaqatigiinnik  eqqarsaateqarneq  ilaatinneqarsimasuuppat 
immaqa  allamut  tunniunneqarsinnaasimagaluartoq  tunniunneqarpoq.  Tamanna 
assersuutigalugu  neqerooruteqartup  suliassamik  tunineqartup  assartugassanut 
tunngatillugu  timmisartuussisartumik  nunamit  allameersumik  atuinissamik 
neqerooruteqarnerminut  tunngaveqartitsineratigut  ersersinneqarpoq,  kiisalu 
neqerooruteqartup  suliariumannittussarsiuussinermi  itigartinneqartup 
timmisartuussisartumik  nunaqavissumik  (Air  Greenland)  suleqateqarnissani 
neqerooruteqarnermini  tunngavigisimavaa.  Taamaalilluni  timmisartuussisartup 
isertitassani misilittagassanilu tassani annaaginnanngilai, kisiannili aamma inuiaqatigiit 
kalaallit akileraarutitigut isertitassatik, aammalu suliffeqarfiup nunaqavissup suliassaasa 
amerlinerisigut sunniutissat annaavaat. 


Assersuutip  aappaa  2009-mi  Paamiuni  kiassaateqarfiup 
suliariumannittussarsiuunneqarneranut  tunngasuuvoq.  Tassani  suliassaq  nunamit 
allamiit  neqerooruteqartumut,  nunaqavissunut  neqerooruteqartunut  akitigut 
unammillertuusumut  tunniunneqarpoq.  Neqerooruteqartut  akunnerminni 
assigiinngissutaat  annertugunanngikkarluarpoq,  taamaattumillu  neqerooruteqartup 
inuiaqatigiinnik  eqqarsaateqartariaqaraluarnera,  tassungalu  taarsiullugu 
neqerooruteqartuni  nunaqavissuni  akikinnerpaap  (ataatsimut  isigalugu  akikinnerpaap 
tullia)  akuerineqarsimasariaqaraluartoq  saqqummiunneqarpoq.  Neqerooruteqartitsisoq 
taamatut  iliorsimasuuppat  tamanna  neqerooruteqartarnermut  inatsimmik 
uniuinerusimassagaluarpoq.  Ungaluuserlugu  oqaatigineqartoq  inuussutissarsiornermut 
inatsimmik  saneqqutsisoqarnissaanik  akuerineqarpoq,  taamaalillunilu  kiassaateqarfik 
neqerooruteqartumit nunamit allameersumit sananeqarsinnaalersimalluni.

Assersuutini  marluusuni  neqerooruteqartitsisoq  suliffeqarfiuvoq  imminut  ingerlattoq 
(Nukissiorfiit),  aammalu  suliariumannittussarsiuussineq  neqerooruteqartarnermut 
inatsisip atuutilernissaa (1. januar 2010-mi) sioqqullugu ingerlanneqarpoq.


Inatsisissatut  siunnersuutip  Inatsisartuni  siullermeerneqarnerani  oqaaserisannik 
issuaalaarniarpunga:
…


”Pisortat  neqerooruteqartitsisartut  neqerooruteqartitsisartullu  allat, 
neqerooruteqartarnermut  inatsimmi  aalajangersakkanut  ilaasut  suliassap 
tunniunneqarnerani  inuiaqatigiit  aningaasaqarnerannut  tunngasunik  – 
akigititaasoq  kisiat  isiginagu  –  pinngitsooratik  ilaatitsisarnissaasa 
annertunerulernissaa siunnersuummi siunertarineqarpoq. Neqerooruteqartitsisut 
neqeroorutinik  nalilersuinerminni  akiusoq  kisiat  pinnagu,  aammali  pissutsini 
allani  neqerooruteqarnermut  inatsimmut  ilaatinneqareersuni  periarfissanik 
atuinissamut  pinngitsaalineqartarnerisigut  tamanna  pissaaq.  Assersuutigalugu 
pissutsit,  soorlu  illuliap  naammassinerani  pitsaassusaanut,  avatangiisinut 
sunniutaanut allarpassuarnullu tunngasuusinnaapput.


Tassalu  neqerooruteqartitsisup  neqerooruteqartitsinissamik  piareersaanerani 
neqerooruteqartut  suliat  akikinnerpaanissaat  kisiat 
unammillissutigisinnaajunnaassavaat.  Assersuutigalugu  neqerooruteqartitsisup 
tamatuma  saniatigut  suliassap  suliarineqarnerani  ilinniartut  amerlanerpaat 
atorfinitsinneqarnissaat  piumasarisinnaassavaa.  Ilinniartunik 
atorfinitsitsisarnerup  unammillissutigitinneqartalerneratigut  neqerooruteqartut 
suliffeqarfinni  ilinniarfissanik  amerlanerusunik  pilersitsinissamut 
kaammattorneqassapput.”


…


Taamaallaat  pitsaassutsimik  unammillertitsinermi  –  tassalu  ”(inuiaqatigiinni) 
aningaasaqarnermi  neqeroorut  iluanaarnarnerpaaq”  tunniussinissamut 
piumasaqaatigineqartillugu  –  suliassamik  tunniussinissamut  akiusoq  kisiat  pinnagu 
tunngavissanik allanik piumasaqartoqarsinnaavoq. Tassalu taamaallaat pitsaassutsimik 
unammillertitsisoqartillugu,  neqerooruteqartitsisoq  inuiaqatigiit  aningaasaqarneranni 
eqqarsaatigisassanik  allanik  piumasaqarsinnaavoq.  Kisiannili  pitsaassutsimik 
unammillertitsilluni  neqerooruteqartitsinermi  suliassamik  tunniussinissamut  akiusoq 
tamatigut piumasaqaatigineqartunut ilaatinneqartassaaq.


Akit  pillugit  unammillertitsinerinnarni  –  tassalu  ”appasinnerpaamik  akeqartitsineq” 
tunniussinissamut  piumasaqaatigineqartillugu  –  akiusoq  kisimi 
unammillissutigineqartarpoq,  aammalu  pissutsit  allat  suliassamik  tunniussinissamut 
piumasaqaatigineqarsinnaanatik.


Tunniussinissamut  tunngavissat  pillugit  neqerooruteqartarnermut  inatsimmi  §  15 
innersuunneqarpoq:
…


”§  15.  Neqerooruteqartitsisup  suliariumannittussarsiuussinissaq 
taamaatinngippagu, suliassaq ukuninnga tunngaveqarluni tunniunneqassaaq:
1) appasinnerpaamik akeqartitsisumut, imaluunniit

2)  tunngavissat  assigiinngitsut,  soorlu  akit,  pitsaassuseq,  piffissaq 
sanaffiusussaq, ingerlatsinermut aningaasartuutit,  imminut akilersinnaassuseq, 
teknikkikkut  naligititaasoq,  avatangiisinut  sunniutissat,  sanaartugassamut 
titartakkat  atuuffissallu,  isumaqatigiissummi  pineqartumi 
allanngorartuusinnaasut  eqqarsaatigalugit  aningaasaqarnikkut 
iluanaarnarnerpaamik neqerooruteqartumut.
Imm.  2.  Tunniussinissamut  tunngavissat  suut  atorneqassanersut 
neqerooruteqartitsinermi  piumasaqaatini  allanneqassaaq.  Aningaasaqarnikkut 
iluanaarnarnerpaamik  neqerooruteqartumut  tunniussinissamut  tunngavissani 
neqerooruteqartup  tunngavissatut  toqqarneqartut  qanoq  nalilersussanerai 
sapinngisamik  allanneqassaaq.  Naliliisoqarsinnaanngippat  neqerooruteqartup 
tunngavissat pingaarnerit siulliullugit tulleriiaassavai.”


…


Neqerooruteqartarnermut inatsimmi § 15, imm. 1-imut aamma imm. 2-mut nassuiaatini 
ilaatigut allassimavoq:
…


”Neqerooruteqartitsisup  tunniussinissamut  tunngavissatut  appasinnerpaamik 
akeqartitsilluni  neqerooruteqarnissaq  neqerooruteqartitsinermi 
piumasaqaataanersoq,  imaluunniit  suliassaq  aningaasaqarnikkut 
iluanaarnarnerpaamik  neqerooruteqartut  assigiinngitsut  tunngavigalugit 
tunniunneqassanersoq nalunaarutigissavaa.


Appasinnerpaamik  akeqartitsinissaq  tunniussinissamut 
tunngavigineqarsimappat,  tassani  akit  kisimik  unammillissutigineqassapput, 
taamaattumillu  neqeroorutit  akimikkut  imminnut  assersuunneqarsinnaanissaat 
tunngavigineqassaaq.  Tamanna  pissappat  neqerooruteqartitsinermi 
najoqqutassat  neqeroortitsinermi  suliassamik  tamatuminnga 
ajornarunnaarsitsisussamik  ilaqassapput,  tassani  tamanut  piumasaqaatit 
minnerpaaffissaat kisimi saqqummiunneqarani.


Aningaasaqarnikkut  iluanaarnarnerpaamik  neqerooruteqarnissaq 
tunniussinissamut  tunngavigineqassappat,  tunngavissat  immikkoortut 
pingaartinneqartussat  pillugit  paasissutissat  ilaatinneqassapput.  Taamatut 
pisoqartillugu  neqeroorutit  akimikkut  assersuunneqarsinnaanissaat 
pisariaqanngilaq,  tassani  pitsaassutsikkut  assigiinngissutsit  assigiinngissutsillu 
allat pingaarnerutinneqarsinnaammata.
[…]
Neqerooruteqartitsinermi  piumasaqaatini  appasinnerpaamik  akeqartitsinissaq 
tunniussinissamut  tunngavissatut  allanneqarsimappat,  neqerooruteqartup 
taamaattumik  neqerooruteqartoq  suliassamik  tigusinissamik  tunngaviatigut 
piumasaqarsinnaavoq. […]
Appasinnerpaamik akeqartitsinissaq tunniussinissamut tunngavigineqassappat, 
siullermik  neqeroorutit  akitigut  imminnut  assersuunneqarsinnaanissaat 
piumasarineqarpoq.  Taamaattumik  neqerooruteqartitsinermi  tunngavissat 
suliassamut najoqqutassanik imaqassaaq, taakkulu malillugit appasinnerpaamik 
akeqartitsinissaq tunniussinissamut tunngavigineqarnissaa suliassanik tamanik 
suliarinninnissamut  neqerooruteqartitsinermut  atorneqarsinnaanngilaq. 







9/10


Aappaatut  neqeroorut  ataatsimoortunik  aningaasartaqartinneqassaaq, 
akigititassaq taanna unammilleqatigiinnermut tunngavigineqartussaammat.
[…]
Suliassani  pisariunerusuni  suliassamut  nassuiaasiornissaq  ingerlatsinissarlu 
tamakkiisumik  ilaannaasumilluunniit  neqerooruteqartumut 
tunniunneqarsimatillugu  “appasinnerpaamik  akeqartitsinissaq” 
tunngavigineqarsinnaanngilaq,  neqerooruteqartitsisup  nalilersuinerani  akit 
saniatigut  pissutsit  allat  aamma  ilaatinneqartussaammata.  Tamanna 
assersuutigalugu  suliassanik  tamanik  suleqatigiinnissamullu 
isumaqatigiissuteqarfiusunik suliaqarnissamut atuuppoq.
[…]
“Aningaasaqarnikkut  iluanaarnarnerpaamik  neqerooruteqarneq” 
tunniussinissamut  tunngavigineqarsimappat,  tunngavissanut  immikkoortunik 
aalajangersaasoqartussaavoq.  Neqerooruteqartitsisup  assigiimmik 
pineqarnissamik  tunngavissaq  ataqqillugu  tunngavissat  suut 
aalajangersarneqassanersut  nammineerluni  aalajangissavaa,  kisiannili 
tunngavissanut  immikkoortut  neqeroorutit  immikkoorutaannut 
naapertuutissapput.  Tamanna  pinngippat  tunngavissanut  immikkoortut 
aningaasaqarnikkut  iluanaarnarnerpaamik  neqerooruteqartut 
immikkoortinnissaanut naleqqutissanngillat.


Aningaasaqarnikkut  iluanaarnarnerpaamik  neqerooruteqartoqassappat,  akit 
tamatigut tunngavissanut immikkoortunut ilaatinneqartassapput. Akit kisimiillutik 
tunngavissatut  immikkoortinneqarsinnaanngillat,  tamannalu  pissappat 
tunniussinissamut  tunngavissaq  tassaalissammat  appasinnerpaamik 
akeqartitsiniarluni  neqerooruteqarneq.  Tunniussinissamut  tunngavissani 
aningaasaqarnikkut  iluanaarnarnerpaamik  neqerooruteqartut 
immikkoortinneqarsinnaanissaat,  tamatumunngalu  naleqquttunik 
saqqummiussisinnaanissaat siunertarineqartassaaq.


Neqerooruteqartitsisoq  tunngavissanik  immikkoortunik  tamakkiisunik 
nalunaaruteqarsimanngippat,  neqerooruteqartitsineq  akinik  unammillerfissatut 
isigineqaleratarsinnaavoq,  taakkunanilu  appasinnerpaamik  neqerooruteqartoq 
kisimi isumaqatiginninniarfigineqarsinnaavoq.


Tunngavissat  immikkoortuinut  assersuutitut  taaneqarsinnaasut  tassaapput 
pitsaassuseq,  piffissaq  sanaartorfiusussaq,  ingerlatsinermi  aningaasartuutit, 
imminut akilersinnaassuseq, teknikkikkut naleqassuseq, avatangiisinut sunniutit, 
sanaartugassap titartarneqarnera atorsinnaassusialu.


Tunngavissanut  immikkoortut  amerlasuut  allannissaat  pisariaqanngilaq. 
Tunngavissat  attuumassuteqartut  ikittuinnaat  naleqqunnerpaasinnaapput, 
kisiannili  akip saniatigut tunngavissatut immikkoortut minnerpaamik ataatsimik 
ilaqartinneqartussaapput.


Aamma tunngavissanut immikkoortut inatsimmi aalajangersakkami taaneqartut 
saniatigut  tunngavissanik  immikkoortunik  allanik  atuisoqarsinnaavoq,  taakkulu 
assersuutigalugu  suliap  ingerlanneqarnerani  suliffimmi  avatangiisinut 
tunngasinnaapput.

Tamatuma  saniatigut  neqerooruteqartitsisup  neqeroorutigiumasamut 
tunngavissanut  immikkoortutut  ilinniartoqarnissaq  ilanngussinnaavaa. 
Taassuma  atuunneratigut  aningaasaqarnikkut  iluanaarnarnerpaamik 
neqerooruteqarnerup  ilaatut  ilinniartoqarnissaq,  taamaalillunilu  ilinniartunik 
ilinniartitsinissamut  atuinissamullu  isumalluutinik  immikkoortitsinissaq 
neqeroorummut  ilaatitsisoqartussaalluni  ilaatinneqartussaavoq.  Tamatumani 
sanasutut  ilinniartitaanerup  siuarsarneqarnissaa  siunertarineqarpoq.  Pisortat 
neqerooruteqartitsisussat  tassunga  atatillugu  §  35  tunngavigalugu 
maleruagassiissutit eqqumaffigissavaat.


Unammilleqatigiinnissamut  piumasaqaat  (§  7,  imm.  2)  aamma 
assigiisitsinissamut tunngaviusoq (§ 7, imm. 3) eqqarsaatigalugit tunngavissat 
immikkoortut  neqeroorutit  assigiinngissutaannut  attuumassuteqartunut 
tunngasuunissaat  pingaartinneqarpoq,  neqerooruteqartut  assigiinngissutaat 
pineqarani,  taamatuttaarlu  assigiimmik  pineqarnissamik  tunngavissat 
ataqqineqassapput. Neqerooruteqartitsineq neqerooruteqartunut ataasiakkaanut 
iluaqutissanngorlugit ilusilerneqassanngillat.”


…


Ataatsimiititaliaq  nassuiaat  pillugu  apeqqutissaqarpat  imaluunniit  paasissutissanik 
ilassutaasunik kissaateqarpat soorunami akissuteqassallunga piareersimavunga.


Inussiarnersumik inuulluaqqusillunga


Jens B. Frederiksen





